
				Foarwurd

				Pégasus is in blomlêzing út ’e Grykse poëzij troch 28 ieuwen hinne. Pégasus is de Latynse foarm fan Pêgasos, dy’t minder bekend is. Dit wie, sa’t op it omslach te sjen is, it wjokte hynder dat mei in gouden leie bestjoerd waard. It koe dus drave en fleane. Troch syn hoefslach wie op ’e berch Hélikon, wijd oan de Muzen, in welle ûntstien: de Hynsteboarne Hippokrènè. Troch dêrút te drinken krije de dichters har ynspiraasje om te sjongen, dat itselde is as dichtsjen.

				De Grykse literatuer is de rykste fan Europa, yn elts gefal noch ieuwen âlder as de Ingelske. Dizze anthology beheint him ta de poëzij, mar dêr foel ék it toaniel (drama) ûnder. Benammen de koarlieten fan de grutte Grykse toanielskriuwers (Aiskhulos, Sófokles en Eurípides) binne opnommen. 

				Dizze karlêzing omfettet dus wurken fan dichters sûnt Homêros (8ste ieu foar Kr.) oant de 20ste ieu, dat binne meiinoar 2800 jier. (Fan de bline bard is der inkeld in sitaat, want de folsleine Homêros yn it Frysk is ommers al útjûn yn twa dielen). Dêrút te kiezen is in heikerwei fansels. Ik ha my beheind ta de 112 dichters fan dizze bondel, mei yn totaal 333 gedichten. Dy kar is beskaat troch de teksten fan de Ingelske útjefte The Penguin Book of Greek Verse, gearstald troch de Grykse learde Konstantinos Trypanis. Dy bondel befettet 347 gedichten op rom 600 siden, mei in letterlike oersetting yn it Ingelsk. De oarspronklike teksten wienen foar my te lêzen oant de Turkse tiid. Yn 1453 foel Konstantinopel (Istanboel) yn hannen fan de Moslim Turken, en is it kristlike tiidrek fan de Byzantinen foarby. Dêrnei is de taal yn útspraak, foarmen en grammatika sa slim feroare, dat ik oanwiisd bin op de Ingelske parafrases. Mar de lêzer mei derop fertrouwe hjirmei in ferantwurde, representative karlêzing yn hannen te hawwen. Sa kinne jo wis wêze fan in oer-sjoch fan, en ynsjoch yn de âldste en rykste letterkunde fan Europa, en boarne fan de kultuer.

				Mar dit is net in learboek of ynhâldlike analyze fan de Grykse literatuer; dêr moatte jo de hanboeken foar rieplachtsje.

				En dochs tink ik dat jo, krekt troch it ûnbidige ferskaat - antike, heidense, kristlike, moderne gedichten, oant surrealisme ta - wat fan jo gading fine, dat jo lêsgenot jaan kin. Of wiisheid, bygefal.

				De oersetter,

				Klaas Bruinsma

				I ALDHEID

				Homêros [8ste ieu f.Kr.]

				Minsken binne as blêden

				(Ilias - Seisde Boek, rigels 146 – 149)

				οἵη περ φύλλων γενεὴ τοίη δὲ καὶ ἀνδρῶν.

				φύλλα τὰ μέν τ’ ἄνεμος χαμάδις χέει, ἄλλα δέ θ’ ὕλη

				τηλεθόωσα φύει, ἔαρος δ’ ἐπιγίγνεται ὥρη:

				ὣς ἀνδρῶν γενεὴ ἣ μὲν φύει ἣ δ’ ἀπολήγει.

				Lykas de slachten fan blêden sa binne ek dy fan de minsken:

				guon wurde wol fan de wyn op ierde delstoart, mar oare

				waakse oan ’t bloeiende leafhout, as wér komt ’t seizoen fan de maityd.

				Lyksa de slachten fan minsken: ’t ien tieret en ’t oare fertoarket.

				Semónidês fan Amorgos [ca. 600 f.Kr.] 

				Hope ferryflet 

				Ien ding is wol it moaist, dat de man fan Khíos1 ús sein hat:

				“Lykas de slachten fan blêden sa binne ek dy fan de minsken”.

				Net folle stjerlingen lykwols ha dit wurd by ’t hearren har neinomd

				en it behertige. Ommers, yn ider minsk’ is oanwêzich 

				hope, dy’t yn it boarst fan it jongfolk woartlet en opgroeit.

				Sa lang’t in stjerlik minske de leaflike blom hat fan jonkheid,

				dan hat er net de noeden fan âld te wurden of stjerren,

				en sa lang as er sûn is, gjin soargen oer sykte en lijen.

				’t Binne ûnnoazele dwazen, dy’t soks betink’ en net witte,

				dat de tiid fan de jeugd en fan ’t libben fan stjerlingen koart is.

				Wel, wannearsto dy moanning oan d’ ein fan it libben fernomd hast,

				weagje ’t en skink dyn siele ’t geniet fan it goede yn ’t libben!

				
					1	Homêros

				Mimnermos fan Kólofoon: [ca. 650 f.Kr]

				Jeugd is koart en jeld is noedlik 

				Wy lykwols binn’ as de blêden, dy ’t blomryk seizoen fan de maityd

				groeie lit, as ynienen hja waakse yn ’t ljocht fan de sinne.

				Krektlyk as hja genietsje ek wy fan it blomt fan de jonkheid

				mar in koart skoft. Wy witte it net, oft ús fan de goaden

				kwea of goeds mûlk beskern is. De swarte goadinnen2 stean nêst ús:

				d’ iene hat yn ’e hân it lot fan de jeld fol fan smerten,

				d’ oare it lot fan de dea. Mar koart is de frucht fan de jeugd ryp,

				like koart as de sinne har strielen ferstruit oer de ierde.

				Lykwols, sa gau’t dy termyn fan ’t seizoen fan de ripens foarby is,

				dan is it better om fuortdaliks dea as jit libben te wêzen.

				Ommers, dan komt yn it herte gâns leed: de iene syn wente

				rekket tenein, en de pine fan earmoed hearsket mei wredens.

				D’ oare wer hat gjin bern, en ynlik harren begearend

				giet er ûnder de ierde en komt yn it ryk oan fan Hades3.

				Wer in oar hat in kwaal, dy’t it herte fertart. By de minsken

				is der net ien, dy’t fan Zeus net ûntfangt in mannichte rampen.

				Mimnermos fan Kólofoon: [ca. 650 f.Kr]

				In man moat leafhawwe yn de jonkheid

				Wat is it libben, wat wille sûnder de goudn’ Afrodite?

				Ik mei stjerre, wannear’t dizze dingen my neat mear betsjutte:

				leafde yn it ferhoalen, en freonlike jeften en ’t rêstbêd.

				Dat binne ommers de blommen fan frisse jonkheid, sa hearlik

				beide foar manlju en froulju. Lykwols, as de pynlike jeld komt,

				dy’t de man tagelyk ta in lilkert en swakkeling makket,

				dan binn’ ’t de boaze soargen, dy’t altyd syn holle tamptearje.

				En hy fynt gjin geniet by it sjen fan it ljocht fan de sinne,

				mar hy is hate by bern en hy wurdt troch de froulju ferachte.

				Sa hat in godheid de âlderdom makke: fol muoite en smerten.

				
					2	de Kêres, goadinnen fan dea en ferdjer

					3	god fan it deaderyk en de ûnderwrâld

				Hêsíodos fan Askra4 [ca. 630 f.Kr.]

				Ut Theogonia5 - De dichter moetet de Muzen 

				Lit my begjinne te sjongen by Hélikons fammen, de Muzen,

				dy’t de Hélikon, ’t grut en heechhillich berchtme6 bewenje,

				en mei har slanke skonken ringsom de donkere welle

				dûnsj’ en om ’t alter fan Kronos syn tige krêftige neisiet7. 

				Dy hawwe ienris Hêsíodos leard om prachtich te sjongen,

				doe’t er oan foet fan de heechhillge Hélikon hoede syn keppels. 

				Dit wien’ de wurden, it earst tsjin my sprutsen troch de goadinnen,

				Muzen fan de Olumpos, de dochters fan Zeus, dy’t it skyld hat: 

				“Jimme hoeders, dy’t libj’ op it lân, skandlik reau, inkeld fretters;

				wy witt’ in protte leagens te sizzen, dy’t lykj’ op ’e wierheid.

				Mar as wy wolle, witte wy ek wol de wierheid te sprekken.”

				Sa no sprieken de grutte Zeus syn mûlripe dochters,

				brieken dan fan in laurier, ryk yn bloei, in sierlike twiich, en

				joegen dy my ta in stêf, en hja bliezen doe yn my in godlik8 

				lûd, dat ik melde de dingen fan takomst en it ferlin’ en

				hieten my ’t skaai fan de sillige, ivige goaden te priizjen.

				Hêsíodos fan Askra [ca. 630 f.Kr.]

				Ut Theogonia - De jeft fan de Muzen oan foarsten en keunstners

				Hieltyd wannear’t de machtige Zeus syn dochters ien earje

				fan de troch Zeus koestre foarsten, as hja by syn berte him sjogge,

				jitte hja ynswiete dauw’ op ’e tonge fan dizze kening.

				En dan floeie dy foarst út ’e mûle freonlike wurden.

				Alle minsken sjogge nei him, as mei rjochtearlik oardiel

				hy syn beslissingen nimt, en troch syn beslútfeardich sprekken

				wit er mei tûkens al gau sels in hiel grut skeel del te bêdzjen.

				
					4	yn Bojotia

					5	De oarsprong fan de goaden

					6	yn Bojotia

					7	Zeus

					8	inspiratio

				Ommers, hjirom binn’ foarsten ferstannich omdat hja, as minsken

				kronken wurd’ yn ’e gearkomst, de dingen maklik feroarj’ en

				rjochtsette kinne, mei freonlike wurden te sprekken ta ’t foltsen.

				En as er giet troch de gearkomst, begeunstigje hja him mei mylde

				earbied allyk foar in god, omt hy mank de mannichte útblinkt.

				Sadanich is de hillige jeft fan de Muzen oan minsken.

				Want fan de Muzen en fan Apolloon, dy’t sjit fan omfierrens,

				is de oarsprong fan sjongers en siterspilers op ierde,

				mar fan Zeus binne keningen. Lokkich hy, dy’t de Muzen

				leafhawwe. Swiet is it lûd, dat de keunstner streamt út ’e mûle.

				Want sels as ien mei fertriet en farske smert yn it ynlik

				libbet yn eangst, omt it herte him drôvich is, lit in sjonger -

				feint fan de Muzen, dy’t rommet de dieden fan eardere minsken,

				en de sillige goaden besjongt, dy’t wenj’ op d’ Olumpos -

				gau de mismoedige ’t leed ferjitt’ en oan noed net mear tinke.

				Hastige ommekear bringe de jeften fan de goadinnen9. 

				Hêsíodos fan Askra [ca. 630 f.Kr.]

				Ut Theogonia - Zeus ferslacht de Titanen

				Net langer hâlde Zeus syn grime yn, mar no daliks

				folle syn geast him alhiel mei woede. En no liet er blike

				al syn macht. Hy kaam del fan de himel en fan de Olumpos,

				aloan syn wjerljocht keilend. Gelyk mei de tonger en wjerljocht

				fleagen de bliksemstrielen en sloegen hja yn, sa’t hja strûsden

				út syn stevige fûst. Hja rôlen yn klibers de hillge

				lôge. En rûnom droande libbenbringende ierde

				ûnder de brân, en it einleaze wâld knettre lûd fan de fjoergloed.

				Siedend wie hiel de ierde en ek Okéanos’ streamen

				en de ûnmjitlike see. En in gleone wazem oerdiek de

				ierdske Titanen; d’ ûnbidige flam rikte ta oan de heldre 

				himel. In blikkerjend ljocht fan de tonger en wjerljochteflitsen

				makke de eagen har blyn, hoe machtige sterk hja ek wienen.

				En in ûntsachlike hjitte diek Chaos. Wannear’t men mei d’ eagen

				
					9	De Muzen

